
Roberto Sarriugarte 

Ardoa modan dago. Ardoaz jakitea edo zenbat dakizun erakusteak prestigioa ematen du, modernotasun kutsua... eta orain arte gizonen mundua zela ematen bazuen ere, gero eta emakume gehiagok parte hartzen du unibertso honetan, bai upategietan lanetan, sommelier lanak egiten, prestigio handiko enologoak, enpresaburuak eta baita ere, noski, zaleen artean, dastetan eta abarretan parte hartzen. 

Erresuma Batuan, adibidez, emakumeek gizonek baino ardo gehiago kontsumitzen dute eta Japonian ardoa emakumeen edaria da, gizonek sakea eta koñaka edaten baitute. 

Ez da hainbeste denbora iragan, ordea, aditu bati entzun niola esaten «emakumeei ardo gorriak eta nortasunik gabeko zuriak gustatzen zaizkie... eta ardo gozoak, noski». Oraindik sutan jartzen naiz gogoratzen dudan bakoitzean. 

Batzuen ustez, emakumeek gizonek baino usaimen hobea dute. Ez dakit hori zientifikoki demostra daitekeen, edo arrazoi fisiologikorik dagoen hori baieztatzeko, edo ez ote den izango, azken finean, jarrera kontua. 

Eta beste batzuek gehiago zehazten dute oraindik ere kontua. Interneten irakurri nuen moduan, «emakumea, asiarra, hogeita hamar urtekoa, asmatikoa eta haurdun dagoena; horiek dira munduan usaimen onena duten gizakiak»; gero hori demostratzeko ez zegoen inongo daturik, baina ez didazue ukatuko bitxia dela benetan. 

Haurdun dauden emakumeek sentiberatasun handiagoa dutela argi omen dago, ez dakit zer aldaketa hormonal eta fisiologiko direla tarteko... eta hilekoarekin ere sentiberatasun handiagoa dela, estrogenoek ba omen daukate-eta horretan zerikusia. 

Duela urte pare bat Espainian antolatutako lehiaketa batean parte hartu nuen. Hamabi ardo dastatu behar genituen, etiketarik gabe eta inongo daturik jakin gabe; jatorria, mahats mota, onduak ziren ala ez, upelean zenbat denbora egin zuen eta zein upel motatan... asmatzen saiatu behar genuen. Ehun dastatzailek parte hartu genuen, eta hamar bat ziren emakumeak.Lehiaketaren irabazlea emakumea izan zen eta hirugarren sailkatua ere bai. 

Ez dut hortik ondoriorik atera nahi, baina hori hor dago. 

Datorren hilean edo, beste horrelako lehiaketa batean parte hartuko dut ziurrenik eta estrategia argia daukat. Usaimenari dagokionez, ez daukat zereginik ez bainaiz ez emakumea, ez asiarra, eta oraingoz ezta asmatikoa ere. Gainera, hogeita hamar urte aspaldi bete nituen eta ez daukat inongo asmorik hilekoa noiz iritsiko zain egoteko. 

Parte hartuko ote du hogeita hamar urteko Asiakoa, asmatikoa eta haurdun dagoen emakumeren batek? 

Ikusmenean eta dastamenean jarri beharko ditut, beraz, nire ahalegin eta ezaguera guztiak, jakin badakidalako usaimenean ez daukadala zereginik. 

